
KORXONALARDА UMUM ISHLAB CHIQARISH 
XARAJATLARI HISOBI

Annotatsiya. Maqolada xo‘jalik yurituvchi sub’ektlarda mahsulot (ish va xizmat) ishlab chiqarish xarajatlari hamda umum 
ishlab chiqarish xaralatlarining buxgalteriya hisobini to‘g‘ri yuritish va ulardan samarali foydalanish hamda xarajatlarni 
minimallashtirish bo‘yicha aniq qarorlar qabul qilish uchun audit o‘tkazish masalalarini o‘rganish, shuningdek, bozor 
iqtisodiyoti talablaridan kelib chiqqan holda hisob va auditning nazariy-amaliy asoslarini mukammallashtirish bo‘yicha 
fikr-mulohazalar berishdan iboratdir.

Kalit soʻzlar: mahsulot (ish va xizmat), xarajatlar, kalkulyatsiya, egri xarajatlar, taqsimot bazasi, tannarx, marjinal daromad, 
ishlab chiqarish tannarxi.
Abstract. The purpose of the article is to study issues related to the proper accounting of production and general 
production costs in economic entities, their efficient use, and auditing in order to make well-grounded decisions aimed at 
cost minimization, as well as to express views on improving the theoretical and practical foundations of accounting and 
auditing in accordance with the requirements of a market economy.

Key words: product (work and service), costs, calculation, cost curves, allocation base, cost, marginal profit, production 
cost.
Аннотация. Цель статьи – изучить вопросы надлежащего учета производственных и общих производственных 
затрат в хозяйствующих субъектах, их эффективного использования и аудита с целью принятия обоснованных 
решений по минимизации затрат, а также высказать мнения по совершенствованию теоретических и практических 
основ бухгалтерского учета и аудита в соответствии с требованиями рыночной экономики.

Ключевые слова: продукт (работа и услуга), затраты, расчет, кривые издержки, база распределения, себестоимость, 
маржинальная прибыль, себестоимость производства.

K I R I S H
Iqtisodiyotni erkinlashtirish va chuqurlashtirish jarayonida xo‘jalik yurituvchi subyektlar faoliyatini rivojlantirish 

borasida muhim tarkibiy islohotlar va ulardan ko‘zlangan maqsadlarning bajarilishi yuqori sur’atlar bilan 
rivojlanib bormoqda. Shunday ekan, biz kelgusidagi asosiy vazifalarimizdan biri xo‘jalik yurituvchi subyektlarda 
eksportbop mahsulot (ish va xizmat)lar ishlab chiqishimiz zarur. Buning uchun mahsulotlar raqobatbardosh 
bo‘lishi va tovar ishlab chiqaruvchilarimiz raqobatda ustunlikka erishishlari lozim. [1]

Raqobatdagi ustunlik esa ishlab chiqarilayotgan mahsulot (ish va xizmat)larga sarflanayotgan xarajatlarni 
kamaytirish, uning sifatini ko‘tarish va bozor talablariga tez moslashishi bilan belgilanadi. Bunda ishlab chiqarish 
xarajatlarini kamaytirish masalalari muhim ahamiyatga ega.

Shu boisdan, xo‘jalik yurituvchi subyektlarda yaratilayotgan mahsulot (ish va xizmat)larga sarflanayotgan 
xarajatlarni xarajat obyektlariga ko‘ra obyektiv taqsimlash va ularni dastlabki hujjatlarda to‘g‘ri hisobga olish 
hamda mahsulot (ish va xizmat) tannarxida ishlab chiqarish xarajatlarining to‘g‘ri shakllanayotganligini audit 
qilish orqali kelgusi davrlar uchun aniq qarorlar qabul qilish dolzarb vazifa hisoblanadi. [2]

M A V Z U G A  O I D  A D A B I Y O T L A R  S H A R H I
Tadqiqot natijasi ko‘rsatadiki, raqamli iqtisodiyot sharoitlarida xo‘jalik yurituvchi subyektlar faoliyatini 

rivojlantirish borasida muhim tarkibiy islohotlar va ulardan ko‘zlangan maqsadlarning bajarilishi yuqori sur’atlar 
bilan rivojlanib bormoqda. Iqtisodiy adabiyotda sanoat korxonalarida ishlab chiqarish xarajatlarini shakllanishi 
bo‘yicha ko‘plab ilmiy qarashlar shakllangan bo‘lib, bu turdagi nazariyalarda ishlab chiqarish xarajatlarini 
shakllantirish yo‘nalishlari bo‘yicha turli ilmiy asoslangan fikrlar bildirib o‘tilgan.

Jumladan, F. Kene, K. Marks, A. Smit, D. Rikardo, A. Tyurgo, J. B. Sey, F. Engels kabi olimlarning sanoat 
korxonalarida ishlab chiqarish xarajatlarini shakllantirishga bag‘ishlangan ilmiy qarashlari iqtisodiy adabiyotda 
klassik yondashuvlar sifatida baholanadi. Unga ko‘ra, ishlab chiqarish xarajatlari tarkibida mehnat xarajatlariga 
boshqa turdagi xarajatlarga nisbatan ustuvorlik qaratish talab etilgan. Shu bilan birga, mehnat xarajatlari 

korxona tomonidan taklif etilayotgan tovar va xizmatlarning bozor bahosi, ya’ni narxiga sezilarli darajada ta’sir 
ko‘rsatadi. [3]

Sanoat korxonalarida ishlab chiqarish xarajatlarini shakllantirish va uni takomillashtirish bo‘yicha ilmiy 
qarashlar neoklassik iqtisodiy maktab vakillari hisoblangan A. Marshall, L. Valras va P. Samuelson tomonidan 
amalga oshirilgan ilmiy tadqiqotlarda raqobatli bozor sharoitida ishlab chiqarish omillari va tovarlarning bozor 
narxi shakllanishi o‘rganilgan. Unga ko‘ra, sanoat korxonalarida ishlab chiqarish xarajatlarini tadqiq etishda 
“eng so‘nggi”, “me’yoriy miqdorlar”, jumladan, “me’yoriy naflilik”, “me’yoriy unumdorlik”, “me’yoriy tushumlar” va 
“me’yoriy xarajatlar” o‘rtasidagi o‘zaro bog‘liqliklari tahlil qilingan. [4]

Tadqiqot jarayonida shakllangan xulosalarda belgilangan “me’yoriy miqdorlar” xo‘jalik faoliyatini yuritish 
imkoniyatiga mos holda turli korxonalarda turlicha bo‘lishi lozimligi belgilangan. Shuningdek, “me’yoriy 
miqdorlar” tovar va xizmatlarning bozor narxini shakllanishida muhim ahamiyat kasb etishi aytib o‘tilgan.

T A D Q I Q O T  M E T O L O G I YA S I
Xo‘jalik yurituvchi subyektlarda umumishlab chiqarish xarajatlari hisobi va auditi bo‘yicha olimlar va soha 

vakillari bilan suhbat, to‘plangan ma’lumotlar asosida kuzatish va iqtisodiy tahlilni qiyoslash, tizimli yondashuv 
hamda mantiqiy yondashuv kabi uslublardan samarali foydalanildi. Ekspert baholash, jarayonlarni kuzatish, 
iqtisodiy hodisa va jarayonlarga tizimli yondashuv, muallif tajribalari bilan qiyosiy tahlil o‘tkazish orqali tegishli 
yo‘nalishlarda xulosa, taklif va tavsiyalar berilgan.

T A H L I L  V A  N A T I J A L A R 
Bugungi kunda respublika xo‘jalik yurituvchi subyektlarda mahsulot (ish va xizmat) ishlab chiqarish 

xarajatlari hamda umumishlab chiqarish xarajatlarining buxgalteriya hisobini to‘g‘ri yuritish va ulardan samarali 
foydalanish hamda xarajatlarni minimallashtirish bo‘yicha aniq qarorlar qabul qilish uchun audit o‘tkazish 
masalalarini o‘rganish, shuningdek, bozor iqtisodiyoti talablaridan kelib chiqqan holda hisob va auditning 
nazariy-amaliy asoslarini mukammallashtirish bo‘yicha fikr-mulohazalar berishdan iboratdir.

Zamonaviy iqtisodiy munosabatlar tizimida sanoat korxonalarida ishlab chiqarish xarajatlari iqtisodiyot 
nazariyasi, korxona iqtisodiyoti, ishlab chiqarish jarayonlarini tashkil etish va boshqarish texnologiyasi, 
buxgalteriya hisobi, kadrlar boshqaruvi, mahsulot sifatini boshqarish, korxona faoliyatini texnik-iqtisodiy va 
moliyaviy-xo‘jalik tahlili, moliyaviy hisob va boshqaruv hisobi kabi sohalar obyekti sifatida baholanadi. [5]

Ushbu holat bugungi kunda sanoat korxonalarida ishlab chiqarish xarajatlarini tashkil etish va uning 
samaradorligini oshirish bilan bog‘liq bo‘lgan masalalar iqtisodiy munosabatlar tizimida turli fan sohalarining 
ustuvor yo‘nalishlaridan biri ekanligidan dalolat beradi.

Masalan, ishlab chiqarish korxonalarida mahsulotni ishlab chiqarish va xaridorlarga sotish uchun 
ko‘plab xarajatlar amalga oshiriladi. Bularga material xarajatlari, mehnat haqi xarajatlari, mashina va asbob-
uskunalarning amortizatsiyasi xarajatlari, ta’mirlash xarajatlari, xodimlarni ovqatlantirish va tibbiy xizmat 
ko‘rsatish xarajatlari, elektr energiyasi xarajatlari, mahsulotlarni saqlash, reklama qilish, xaridorlarga yetkazib 
berish, menejerlarning ish haqi, telefon va internet xarajatlari hamda boshqa xarajatlarni kiritish mumkin.

Xarajatlarning turi va miqdori tashkilotning faoliyat xususiyatlari, uning hajmi va boshqa omillarga bog‘liq 
bo‘ladi.

Tahlillarga ko‘ra, iqtisodiy adabiyotda ishlab chiqarish xarajatlarini tadqiq etish jarayonida iqtisodchi 
olimlar tomonidan turlicha yondashuvlar amalga oshirilgan bo‘lib, ushbu holat tadqiqot obyekti, predmeti va 
maqsadining turlicha bo‘lganligi bilan izohlanadi.

Korxonaning ishlab chiqarish xarajatlari deb mahsulotni ishlab chiqarish bilan bog‘liq xarajatlarga aytiladi. 
Ularga xomashyo, material, yoqilg‘i, amortizatsiya ajratmalari, ishchi-xizmatchilarga ish haqi va mahsulot ishlab 
chiqarish bilan bog‘liq boshqa xarajatlar kiradi.

Agar bir xil mahsulot ishlab chiqarish bilan bog‘liq xarajatlarning jami summasini ishlab chiqarilgan mahsulot 
soniga taqsimlasak, ishlab chiqarilgan bir birlik mahsulotning tannarxini topamiz. Tannarx ko‘rsatkichi korxona 
faoliyatida muhim sifat ko‘rsatkichlaridan biri hisoblanadi. U qancha past bo‘lsa, ishlab chiqarish rentabelligi 
shuncha yuqori bo‘ladi. Tannarxga korxonaning hamma xarajatlari qo‘shilmaydi, ba’zi xarajatlari boshqa 
manbalar hisobidan qoplanadi. Masalan, foyda hisobidan davr xarajatlari qoplanadi. [6]

Mahsulot ishlab chiqarish xarajatlari xarajat kalkulyatsiya moddalari bo‘yicha ishlab chiqarish turlari, 
xarajatlarning vujudga kelish joylari va mahsulot turlari bo‘yicha buxgalteriya hisobida aks ettiriladi. Xarajatlarni 
hisobga olish hamda mahsulot tannarxini kalkulyatsiya qilishdan asosiy maqsad ishlab chiqarish va sotish bilan 
bog‘liq xarajatlarni o‘z vaqtida, to‘laligicha va haqqoniy aniqlash, shu bilan birga ayrim mahsulotlarning haqiqiy 
tannarxini hisoblash hamda korxona resurslari va pul mablag‘lari ishlatilishi ustidan nazoratni o‘rnatishdan 
iborat.

Hozirgi kunda iqtisodiyotning barcha tarmoqlarida raqobatli kurash ketmoqda va ushbu kurashdagi asosiy 
vositalardan biri bo‘lib mahsulot tannarxini pasaytirish hisoblanadi. Ammo xarajatlarni pasaytirish bo‘yicha 
ma’muriy choralarga o‘tishdan oldin ularni to‘g‘ri hisoblash va mahsulot turlari o‘rtasida taqsimlash talab qilinadi.

Xarajatlarni tasniflash bo‘yicha ko‘plab uslubiyotlar orasida eng keng tarqalganlari va amaliyotda ko‘p 
qo‘llaniladigan yondashuvlar quyidagilardan iborat:

– xarajatlarni obyektga bo‘lgan munosabatiga ko‘ra tasniflash;
– xarajatlarni ishlab chiqarish hajmining o‘zgarishiga ko‘ra tasniflash.
Birinchi uslubiyot bo‘yicha xarajatlar to‘g‘ri va egri xarajatlarga bo‘linadi. To‘g‘ri xarajatlarni iqtisodiy jihatdan 

asosli usul bilan obyektga bevosita o‘tkazish mumkin bo‘ladi. Egri xarajatlar obyekt bilan bevosita aloqaga ega 
bo‘lmaydi va odatda bir nechta obyektlarga tegishli bo‘ladi. Masalan, ishlab chiqarish personalining mehnat 
haqi to‘g‘ri xarajat bo‘lsa, sex boshlig‘ining mehnat haqi egri xarajat hisoblanadi. Ushbu tasnif ishlab chiqarish 
hajmidan qat’iy nazar ma’lum turdagi mahsulotni ishlab chiqarish to‘g‘risida qabul qilingan qarorning xarajatlarga 
ta’sirini o‘rganishda qo‘llaniladi. [7]

Ikkinchi uslubiyotni qo‘llaganda o‘zgaruvchan va doimiy xarajatlar ajratib ko‘rsatiladi. O‘zgaruvchan 
xarajatlarning umumiy summasi ishlab chiqarish hajmiga to‘g‘ri mutanosib ravishda o‘zgarib turadi. Doimiy 
xarajatlarning umumiy summasi esa ishlab chiqarish hajmining o‘zgarishi bilan o‘zgarishsiz qoladi. Masalan, 
xomashyo va materiallar o‘zgaruvchan xarajatlar, amortizatsiya ajratmalari esa doimiy xarajatlar hisoblanadi. 
Yana shunday xarajatlar ham borki, ular ishlab chiqarish hajmiga nisbatan to‘g‘ri bo‘lmagan mutanosiblikda 
o‘zgaradi. Bunday xarajatlarni shartli doimiy yoki shartli o‘zgaruvchan deb nomlash odat tusiga kirgan. Ko‘pincha 
hisob-kitoblarni murakkablashtirmaslik uchun ularni o‘zgaruvchan yoki doimiy xarajatlarga qo‘shib yuboriladi.

Yuqorida keltirilgan tasnifning mantiqidan xulosa qilib aytish mumkinki, u ishlab chiqarish hajmining 
xarajatlar miqdoriga ta’sirini o‘rganishda qo‘llaniladi. Xo‘sh, ushbu ikki tasnif usulidan qaysi birining qo‘llanilishi 
narx shakllantirish yoki biror mahsulotni ishlab chiqarish bo‘yicha boshqaruv qarorlarini qabul qilishda ko‘mak 
bo‘ladi? Buni aniqlash uchun har bir yondashuvning afzalliklari va kamchiliklarini ko‘rib chiqish talab etiladi.

Xarajatlarni to‘g‘ri va egri xarajatlarga tasniflash mahsulot birligini to‘liq tannarx bo‘yicha kalkulyatsiya 
qilishda qo‘llaniladi. Bunda barcha to‘g‘ri xarajatlar va barcha egri ishlab chiqarish xarajatlari ishlab chiqarilgan 
mahsulot tannarxiga kiritiladi. Egri xarajatlar mahsulot turlari o‘rtasida tanlangan taqsimot bazasiga mutanosib 
ravishda taqsimlanadi (1-rasm).

1-rasm. Egri xarajatlarni taqsimlanish sxemasi [8]

To‘liq tannarx to‘g‘risidagi ma’lumotlar quyidagi hollarda zarur bo‘lishi mumkin:
Birinchidan, to‘liq ishlab chiqarish tannarxi tugallanmagan ishlab chiqarish, tovar-moddiy zaxiralar 

miqdorini, tannarx va moliyaviy natija ko‘rsatkichlarini aniqlash uchun asos bo‘ladi.
Ikkinchidan, ushbu ko‘rsatkich alohida mahsulotlar, mahsulotlar guruhi va bo‘linmalar rentabelligini tahlil 

qilish imkonini beradi va ularni kelgusida ishlab chiqarishning maqsadga muvofiqligi to‘g‘risida qaror qabul 
qilishga ko‘maklashadi.

Uchinchidan, to‘liq tannarx ko‘rsatkichi narx belgilashda, ayniqsa nazorat qilinadigan narxlarni belgilashda 
keng qo‘llaniladi. Sotish bahosi “to‘liq tannarx + mukofot” formulasi orqali aniqlanadigan shartnomalar keng 
tarqalgan.

O‘tgan davrda to‘liq tannarx usuli ishlab chiqarish quvvatlarining to‘liq ishlashi va narx raqobatining yo‘qligi 
sharoitidagi rejali iqtisodiyotda boshqaruv qarorlarini qabul qilishda keng qo‘llanilgan. Ammo hozirgi kunda ishlab 
chiqarish quvvatlarining to‘liq ishlatilishi mahsulotga bo‘lgan talab bilan belgilanadi. Shu sababli boshqaruvchi 
oldida turgan asosiy vazifalardan biri ma’lum ishlab chiqarish hajmida mahsulot tannarxi qanchaga teng 
bo‘lishini aniqlashdan iborat.

To‘liq tannarx usulini qo‘llashda yuqoridagi savolga javobni faqat hisobot davri yakunida olish mumkin. 
Ammo boshqaruvchi kelgusidagi tannarx to‘g‘risidagi ma’lumotni assortimentni rejalashtirish vaqtidayoq bilishi 
lozim. Xarajatlar va ishlab chiqarish hajmi o‘rtasida aloqaning yo‘qligi to‘liq tannarx bo‘yicha kalkulyatsiyaning 
bosh kamchiligi hisoblanadi.

Yuqoridagidan tashqari, to‘liq tannarx usulining yana quyidagi kamchiliklarini ajratib ko‘rsatish mumkin:
Birinchidan, egri xarajatlarni mahsulot turlariga taqsimoti bazalarini tanlash mezonlarining har doim ham 

asosli bo‘lmasligi. Qo‘llanilishi mumkin bo‘lgan taqsimot bazalarining cheklanganligi va ulardan birini tanlash 
subyektiv xarakterga ega. Bu masala, ayniqsa, mahsulot tannarxi tarkibida to‘g‘ri materiallar va mehnat 
xarajatlarining ulushi katta bo‘lgan zamonaviy yuqori texnologik kompaniyalar uchun dolzarb ahamiyat kasb 
etadi. Ko‘pchilik an’anaviy sanoat tarmoqlarida egri xarajatlarning ishlab chiqarilgan mahsulot tannarxidagi 
ulushi 50 % gacha yetishi mumkin. Masalan, qazib olish va metallurgiya sanoatida.

Bo‘linmalarga egri xarajatlarning taqsimlanishi bo‘linma faoliyati natijalarini buzib ko‘rsatishini quyidagi 
misoldan ko‘rishimiz mumkin. Taqsimot bazasi sifatida eng ko‘p qo‘llaniladigan bo‘linmaning sotish hajmini 
olamiz.

Ikkinchidan, egri xarajatlarning ishlab chiqarilgan mahsulotga taqsimlanishi hisobiga foyda tayyor 
mahsulotning ombordagi qoldiqlarining o‘zgarishiga bog‘liq bo‘lib qoladi. Nolikvid zaxiralarning yig‘ilib qolishi 
sharoitida korxona hisob foydasining oshishiga ega bo‘ladi (2-rasm).

2-rasm. To‘liq tannarx va o‘zgaruvchan tannarx usullari bo‘yicha aniqlangan natijaning farqlanishi [9]

Umuman olganda, har qanday tahlil ishonchli va operativ boshqaruv hisobotiga asoslanishi lozim. Ammo 
ko‘p hollarda boshqaruv hisobi va operativ budjetlar faqat buxgalteriya hisobi ma’lumotlari asosida tahlil qilinadi. 
Bu boshi berk ko‘chaga kirib qolish bilan barobardir. Chunki buxgalteriya hisoboti mehnat haqi, qo‘shilgan qiymat 
solig‘i va shu kabilar bo‘yicha hisob-kitoblar sababli vaqt jihatidan ancha kechikadi. Bir so‘z bilan aytganda, 
korxonada boshqaruv hisobi to‘liq amal qilishi uchun operativ va strukturaviy hisobot tizimini joriy qilish lozim.

“Xarajatlar” tushunchasi juda keng qamrovli bo‘lgani bois, alohida ko‘rib chiqishni talab etadi. Umuman 
olganda, xarajatlar deyilganda bir tomondan biznesning mavjud bo‘lishi uchun shart-sharoitlarni yaratadigan, 
ikkinchi tomondan esa foydani kamaytiradigan sabablar bilan bog‘liq masalalar ko‘z oldimizga keladi. Quyida 
xarajatlarning eng keng tarqalgan tasnifi keltirilgan (3-rasm).

3-rasm. Xarajatlarning turkumlanishi [10]

X U L O S A  V A  T A K L I F L A R
Shunday qilib, yuqorida keltirilgan ma’lumotlar tahlili shuni ko‘rsatadiki, ishlab chiqarish faoliyati bilan 

bog‘liq bo‘lgan barcha xarajatlar mahsulot tannarxiga qo‘shiladi. Bu, o‘z navbatida, ishlab chiqarish xarajatlari 
hisobi bo‘yicha quyidagi vazifalarni hal etish imkoniyatini beradi: ishlab chiqarishga qilingan haqiqiy xarajatlarni 
o‘z vaqtida, to‘liq va ishonchli aks ettirish, har bir mahsulot va xizmatning haqiqiy tannarxini kalkulyatsiya qilish, 
shuningdek, moddiy, mehnat va moliyaviy resurslarni tejash hamda oqilona foydalanish ustidan nazorat qilish. 
Shunday qilib, xarajatlarni hisobga olish ham moliyaviy hisobning, ham boshqaruv hisobining eng muhim 
qismlaridan biri ekan. Mana shu asosda xarajatlar hisobi oldidagi vazifalarni aniqlash mumkin.

Demak, yuqorida aytilgan fikrlardan shuni xulosa qilish mumkinki, xarajatlar va tannarxni samarali 
boshqarishga amaliy jihatdan boshqatdan o‘rganish va bu boradagi muammolarni ochib berish hozirgi kundagi 
dolzarb vazifalar qatoriga kiradi.

